
Tantaran’ny fandalovana tao amin’ireo mponina tao

 Ambodimanga 
Kaominina Ambanivohitra Maevatanana II – Distrika  Maevatanana – Faritra Betsiboka

Gervais Bonnier RANARIMANANA

Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA (COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.

Ny 16 aprily 2006 no tonga tao Ambodimanga izahay niaraka tamin’ny Ben’ny tanànan’ny Maevatanana II. Tsara tokoa ny lalana mankany satria ny lalam-pirenena hafa-4 no diavina mandram-pahatonga any. Nampahalalan’ny Ben’ny tanàna tamin’ireo tompon’andraikitra eo anivon’ny fokontany izahay teo am-pahatongavana, izay efa nampiomanina mialoha ny fahantongavanay any an-toerana. Koa satria tsy misy trano fandraisam-bahiny eo anivon’ny fokontany, no sady tsy lavitra loatra an’ny Maevatanàna no misy azy, eo ho eo amin’ny 30 km latsaka kely eo ho eo, ary farany araka ny soso-kevitra naroson’ny Ben’ny tanàna sy ireo tompon’andraikitra eo anivon’ny fokontany, dia tany Maevatanàna izahay no nitoby nandritry ny fotoana nanaovana ny fanadihadiana.  
Ny Fokontanin’Ambodimanga dia tafiditra ao anatin’ny kaominina Ambanivohitra  Maevatanana II, ao anatin’ny distrikan’ny Maevatanana. Miorina manaraka ny lalam-pirenena faha-4 izy, ka 27 km avy eo avaratra andrefan’ny renivohitry ny kaominina no misy azy. Ny tanànan’Ambodimanga dia voafaritry ny fokontanin’Antsapanana avy ao avaratra, ny reniranon’ny Betsiboka avy ao atsimo, ny fokontanin’Ambodirotra avy ao andrefana ary ny kaominina ambanivohitry Marokoro avy ao antsinanana. Ankoatry ny sekoly fanabeazana fototra EF1 sy ny biraon’ny Fokontany dia tsy ahitana fotodrafitr’asa ara-tsosialy na ara-panjakana ao an-tanàna.  
Nandritry ny fihaonanay tamin’ny Lehiben’ny faritra sy ny Sekretera Jeneraly ary ny talen’ny fampandrosoana eo anivon’ny faritra dia ny kaominina ambanivohitra Maevatanàna II sy ny fokontanin’Ambodimanga no nosafidianan’ny rehetra fa anaovana ny fanadihadiana. 
Arak’izany dia betsaka mpanao voly ririnina ao anatin’ny kaominina, tsy lavitra loatra ny toerana fitrandrahana volamena ihany koa izy ary farany dia toerana mahasarika ireo mpifindra-monina avy amin’ny faritra hafa izy. 
Tamin’ny andro nahatongavanay teo an-toerana dia nivory tao amin’ny tranon’ny tompon’andraikitra voalohany ny fokontany  izahay, niaraka tamin’ireo tompon’andraikitra teo anivon’ny fokontany (sefo kartié, sy ireo mpiara-miasa aminy, ary ray aman-dreny vitsivitsy) nampahafantatra ny tanjon’ny fanadihadiana ataonay sy niaraka nikaon-doha tamin’izy ireo ny zava-misy eo an-toerana. Nahafahanay nampahafantatra azy ireo ny anton-dianay sy nahafahanay nahalala sahady ny fifandaminana misy eo anivon’ny fiaraha-monina ary ireo sehatr’asa sahanin’ny mponina io fivoriana voalohany io. Ankoatr’izay dia natoron’izy ireo anay ihany koa ireo tokantrano anaovana ny fanadihadiana mba hafahanay mahita tsara ny fiaimpianan’ny olona ao an-tanàna. Nizara antoko roa moa avy eo ny ekipa nanao ny fanadihadiana. 

Tsy misy rafim-pikambanana miorina eo an-toerana. Ireo ray aman-drenin’ny mpianatra ao amin’ny sekolim-panjakana no voatery nivondrona ka nikambana ao anatin’ny FRAM. Fa satria moa amoron-dalàna no miorina ny tanàna dia betsaka tokoa ireo fiara mpitatitr’entana (kamio) no mijanona ao. Ataon’ireo mpamily toerana fanamboarana ny simba amin’ny fiara, fisakafoanana ary fanangonana volamena arak’izany izy. Nahavariana anay ny fahabetsahan’ireo hotely kely fisakafoanana nefa tsy misy trano kely fivoahana (W.C).  
Araky ny notantarain’ireo ray aman-dreny eo an-tanàna sy ireo tompon’andraikitra eo anivon’ny fokontany taminay dia tokony hamokatra karazam-pambolena betsaka hono ny faritra (fambolem-bary, voanjo, mangahazo, katsaka, paraky, voly anana sy légioma, ny jono any amin’ireo farihin’ny Bemaravo sy Amborovy). Izany dia ny mba hananana loharanom-bola maromaro sy mba hafahan’ireo mponina miala amin’ny fahasahiranana. Noho ny tsy fisian’ny vola entina miasa anefa sy noho ny tsy fananana fitaovam-pamokarana, dia aleon’ny mponina aloha mirotsaka any amin’ny fitrandrahana volamena.  
Tantara kely tsotsotra 
Tany ho any amin’ny taona 1800 na taloha kelin’izay no tonga nonina tao ny mponina voalohany, 3 mirahalahy izy ireo izay taranaka mpanjaka Sakalava iray. Avy amin’ny nametrahana ny lasy voalohany, nandritra ny fotoana nanamboarana tetezana iray, ka teo am-pototry manga lehibe iray, no nahatonga ny anaran’ny tanàna ho Ambodimanga. Mbola raiki-tapisaka ao an-tsain’ireo zokiolona tao anatin’ny tarika nohadihadiana ny fahatsiarovana ireo trangan-javatra niseho tamin’ny fanaovana ny asa an-teri-vozona (SMOTIG) nandritry ny fanjanahan-tany. Io SMOTIG io moa no politika nampiasain’ireo mpanjanaka nentina nanamboarana ireny fotodrafitr’asa ara-tsosialy sy ara-panjakana ireny (lalana, tetezana, tunnels, tranom-panjakana sns). Ireo vatan-dehilahy izay feno 20 taona no mihoatra dia tsy maintsy manao « asa anterivozona » mandritra ny 10 ka hatramin’ny 30 andro tamin’izany fotoana izany.  
Araka ny tantaran’Ingahy Mandinika Paul ohatra dia « Nandritra ny fanatanterahana ireny asa SMOTIG ireny tamin’ny andron’ny fanjanahan-tany, dia saika ireo vehivavy irery no nikarakara ny fambolena rehetra sy namelona ny ankohonany. Ny ankamaroan’ireo lehilahy teto an-tanàna lasa tany dia maty tany am-panaovana asa daholo. Ny raibenay ohatra isan’izany. Tsy hitanay ny fatiny hatramin’izao ka izany no nahatonga anay nanangana vatolahy ho fahatsiarovana azy. Ny sasany indray dia lasa nilefa tany anaty ala… »

Tany amin’ny taona 1820 kosa no nanomboka tonga ireo Merina. Nihatonga tsikelikely kosa ireo foko hafa toy ny Betsileo, ny Betsimisaraka ary ny Sihanaka hatrany amin’ny taona 1950 tany ho any. 
Ireo rivo-doza mahery sy ny fanafihan’ny andiam-balala mandrava ny fambolena izay saika manerana ny nosy iray manontolo mihitsy, ireo no noraisin’ny mponina fa loza ara-boajanahary tena mafy indrindra. Niteraka fahavoazana tsy hita pesipesenina hoan’ny fambolena izany, hatrany amin’ny 100%n’ny vokatra mihitsy aza indraindray. 
Ho an’izy mivady ireto, Ingahy Rakotofenolaza Kadimir sy Ramatoa Lahady Emilienne vadiny, dia potika avokoa ny vary teny an-tanimbariny nandritry ny fandalovan’ny rivo-doza teo an-toerana. Ny varotra ireo tahirim-bokatra avy amin’ny voanjo no nahazoan’izy ireo loharanom-bola taorian’io. Hoy indrindra izy nitantara « Izay vokatra kely niakatra tamin’ny fambolena mangahazo sy katsaka dia lasa nohanina tato an-trano daholo raha amidy no nieritreretana izany tamin’ny voalohany. Taorian’io fisehoan-javatra io dia lasa mpitrandraka volamena izahay ». 
Taorian’ny fandalovan’ny rivo-doza voalohany, dia potika avokoa ny sahan’akondro sy farin’ny Ramatoa Sinoa, potika toy izany ihany koa ny fototra mangahazo iray saha taorian’ny fandalovan’ny rivo-doza faharoa, taona iray ihany no nitrangan’izany rehetra izany. Voatery namerina nanatsatoka taho-mangahazo indray izy tamin’izany, na dia efa fantany aza fa efa tara ny taom-pambolena ary voatery ihany koa nitady fanampiana tamin’ireo zanany. 
Ankoatr’izay, ny hai-trano nitranga ny 27 septembre 1999 dia nampangozohozo ny toe-bola efa marefon’ny mponina. Trano 39 no may kilan’ny afo ka maro ireo fianakaviana no tra-boina. Nisy ihany ny olona afaka nanavotra ny fananany sy ireo fitaovam-pamokarana izay tratra, fa ny ankabeazan’ny olona tsy mba afaka nanao izany satria saika mbola tany an-tsaha avokoa ny ankamaroan’ny vatan-dehilahy, ny sasany tany am-pitrandrahana volamena tamin’ny fotoana nitrangan’ny loza.  

Ramatoa Zanatody izay efa maty vady dia isan’ireo tra-boina tamin’izany. Tany am-pitrandrahana volamena niaraka tamin’ireo zanany 3 izy tamin’ny fotoana nitrangan’ny loza. Tamin’ny ranomaso feno alahelo no nitantarany anay ny zava-nitranga « Main’ny afo tanteraka ny tranoko, ny tafony rahateo moa bozaka, nanjavona avokoa ireo izay kely mba nananako. Voatery aho tamin’izany nila vonjy tamin’ireo mpiray vodi-rindrina sy ireo havako lavitra mba hahafahanay mamboly vary. 2 taona taty aoriana vao tafarina ny fiainanay».  
Ny fiainana eo anivon’ny fiaraha-monina 
Ny fambolena 
Ho an’ny mponina any dia tsy afaka misaraka ny fambolena sy ny fiompiana mba hahafahana manatsara ny fidiram-bola. Ny fitrandrahana volamena sy jono dia natao fotsiny ihany hanampy ireo sehatr’asa efa misy sy hamenoana ny loharanom-bola. Hoy indrindra Ramatoa Lahady Emilienne nanampy « Afaka mampiaraka sehatr’asa maromaro sy manao karazam-pambolena maro izahay ato-trano. Ny toetr’andro rahateo moa mety amin’ny fambolena tsara no sady betsaka ireo harena azo trandrahina. Tsy maintsy zaraina ny andraikitra ato an-trano, ny tsirairay no mandamina ny fotoana anaovany azy. Anjarako ohatra ny mikarakara ny fiompiana madinika, ny vadiko kosa no miandraikitra ny fambolenay rehetra. Manampy anay ireo zanakay indraindray rehefa tsy mianatra.” Ny ankamaroan’ny fianankaviana dia saika mamboly daholo saingy voatery ihany indraindray mandeha mitrandraka volamena satria manome azy ireo loharanom-bola tsy azo tsinotsinoavina izany. Ny fisian’ireo tanimbary sy tanety azo volena dia manome tanjaka ho an’ny faritra. Saingy tsy mba afaka mitrandraka izany akory ireo sahirana noho ny tsy fananany fitaovana (charrue, omby miasa sns).  

Raha ny nambaran’ireo mponina dia tena mbola lonaka ny tany no sady mbola ahazoana vokatra tsara. Azo atao tsara ny manitatra ny tany volena eny an-tanety sy eny an-tanimbary anaovana vary sy fambolena anana sy légioma isan-karazany. Tokony hisy fepetra horaisina anefa manoloana ny todra-boly ataon’ny omby, ny fandravana ataon’ireo lambo ary farany ny fanotoran’ny riaka ny tanimbary. Mikasika io voalaza farany io indrindra dia tokony araha-maso akaiky ny fitrandrahana ny ala mihoatra amin’ny tokony ho izy, izay miseho amin’ny alan’ny Analan’i Tanimbary sy alan’Ambolosobe. Araky ny nambaran’Ingahy Karabo Claude dia «Tandindonin-doza ny fambolena voanjo noho ny fitrandrahana tsy ara-drariny sy ny fitrandrahana ireo ala manodidina. Voatery miambina ireo tanimbolinay izahay noho ny afitsoky ny lambo. Ny Lehiben’ny fari-piadidiana ny rano sy ala anefa mandrara anay tsy hihaza azy ireo.   
Ingahy Félix Bemananjara, izay miaramila misotro ronono, mpamboly vary ary mpanangona vatosoa ihany koa nilaza fa « Hatreto aloha dia tsy mbola ny tany azo volena rehetra no voavoly. Efa misimisy ihany koa izao ireo fianakaviana mpamboly vary mampiasa zezi-pahitra eny amin’ny taninketsany. Zava-dehibe ho an’ny faritra ny fananany tanora afaka miasa, indrindra ho an’ny fambolena. Azo atao tsara ny mampivelatra ny fambolena mampidi-bola sy fambolena anana sy légioma noho ny fisian’ireo baiboho, izay ahafahan’ny fianakaviana tsirairay manatsara ny fidiram-bolany, sady tsy mbola misy olana rahateo amin’ny fananan- tany aty amin’ny faritra ». Izy rahateo moa vao avy namaritra tany azo volena niaraka tamin’ireo mpiray vodi-rindrina aminy, ka tany mirefy eo amin’ny 20 Ha mahery eo ho eo no hitany. Maniry izy ireo ny mba hahazo famatsiana ara-bola satria ny fahefana ara-bola ananany tsy ahafahany mitrandraka io velarana hitany io. Nohamafisin’ny be sy ny maro koa moa io voalaza io tamin’ny fivoriana niaraka tamin’ny andian’olona teo an-tanàna.      

Ingahy M’changama, manana fihaviana komoriana, dia mananjanaka 7 ary mpamboly vary. Tompon’ny tany voleny izy. Manana fitaovam-pamokarana ihany koa izy (omby miasa, sy charrue iray). Mampanofa ireo fitaovana ireo izy indraindray, izay manome azy loharanom-bola ambonin’ny efa misy. Manana hotely fisakafoanana izy ka ny vadiny no miandraikitra izany. Tsy dia mahaliana azy loatra hono ny fanangonana volamena. Mieritreritra ny hamboly voanjo sy hanao fambolena anana sy légioma izy amin’ny taom-pambolena manaraka. 
Amin’ny ankapobeany dia saika manao  fikaramana an-tsaha (ireo lehilahy miasa tany, manetsa, mandidy vary ary mively vary, ireo vehivavy kosa manetsa, sy manao asa an-trano)  any amin’ireo fianakaviana manankarena ho fanampin’ny fidiram-bola sy iatrehana ireo fotoan-tsarotra  ireo lehilahy sy vehivavy eo an-tanàna. 
Mba hahafahana miatrika ny maitso ahitra dia mampiasa paik’ady maromaro ireo fianakaviana tsy dia manana loatra ahafahana miatrika ny filàna ao an-trano : 

· Arak’izany, misy amin’ireo fianakaviana no mampihena ny fatram-bary hohanina isan’andro. Indray mandeha isan’andro ihany no mihinam-bary na dia misakafo in-telo isan’andro aza izy ireo.  
· Misy mitrandraka volamena 
· Ao ireo mangataka ampaha-karama amin’ny alalan’ny fanomezana enta-madinika ilaina amin’ny andavan’andro any amin’ireo mpanangona volamena hoan’ireo mpitrandraka volamena  
· Ao ireo izay mivarotra ny akoho amam-borona sy ny vokatry ny tany (voanjo, mangahazo) 
· Ho an’ireo lehilahy : fanaovana asa an-tsaha isan’andro (asa tany, didy vary, vely vary) 
· Ho an’ireo vahivavy sy ireo tanora eo an-tanàna : ny fikaramana an-tsaha isan’andro (manetsa ho an’ny vehivavy) ary ny jono.  

Tsara ery izany voka-boanjo miakatra izany 
Ingahy Rakotofenolaza Kadimir sy ramatoa Lahady Emilienne vadiny, dia manan-janaka valo ; saika sahanin’izy ireo avokoa rehefa sehatr’asa azony atao rehetra mba hahafahany mamelona ny ankohonany (fambolem-bary, voly mangahazo, voanjo, katsaka, ny fiompiana madinika, fitrandrahana volamena ary ny fikaramana an-tsaha). Ampy iantohana ny kojakoja madinika ilaina amin’ny andavan’andro ao an-tokatrano ny vidin’ireo vokatra ankoatra ny vary. Notantarain-dRamatoa Lahady taminay hoe «Mikarakara ny tokantrano no tena andraikitro voalohany. Fa afaka ihany koa aho manampy amin’ny fitadiavana loharanom-bola hoan’ny ankohonako amin’ny fikaramana an-tsaha ohatra rehefa tonga ny fanetsana. Ny vokatra azo amin’ny fiompiana madinika dia manome vola miditra ambonin’ny efa misy ho an’ny fianakaviana. Marina fa mafy sady sarotra indraindray ny asako fa tsy mampaninona ahy izany fa ny hanatsarana ny hoavinay sy ho an’ireo zanako no anaovako izany ». Ho an’Ingahy Rakotofenolaza Kadimir indray « Afaka miaina tsara ny tsirairay rehefa manana fahafahana anaovana izany sy manana finiavana hamokatra, hatreto aloha ny manakana anay tsy hanitatra ny sehatr’asam-pambolenay, dia ny tsy fahandriam-pahalemana sy ireo loza ara-boajanahary (ny rivo-doza ohatra) ». Amin’ny ankapobeany aloha dia ampy hohanin’ny ankohonany tsara ny voka–barin’izy mivady ireto. Saingy rehefa misy rivo-doza ka miteraka tondra-drano, dia tena goavana ny fahavoazan’ny vokatra. Arak’izany, dia voatery ny fianakaviana mitady vahaolana hafa entina hanentsemana ny banga. Ny fitrandrahana volamena dia isan’ireo paik’ady ampiasain’izy mivady hoentina miady amin’ny fiainana.  
Misy ihany koa ireo fianakavina manao fambolena mananasy, izay manome fidiram-bola hafa ho an’izy ireo, indrindra moa fa mifanojo amin’ny fotoan’ny maitso ahitra ny fahavokaran’izy io, izay tena betsaka tokoa.  
Ohatra amin’izany ramatoa Vazahasoa Pauline, efa nisara-bady ary manan-janaka 5, mamboly vary izy, manofa tanimbary anefa izy fa tsy mbola manana, saika natokany ho sakafo avokoa ny vokatra miakatra eo. Miaraka mamboly amin’ireo zanany 3 izay efa tsy mianatra intsony efa ho roa taona lasa izay. Ampaha-telony no fomba anaovan-dramatoa Vazahasoa Pauline ny tanimbariny, izany hoe ampaha-telon’ny vokatra izay omena ny tompon’ny tanimbary hofan’ny tany.  Eo amin’ny 50 ara aloha hatramin’izao no tany voavoly sy tratran’ny fahafahan’ny ankohonany. Ny varotra anana, mananasy ary mangahazo no entiny miatrika ny maitso ahitra satria manana tanety sy  tanimboly kely ihany koa izy. 
Ireo mpitrandraka volamena 
Ho an’izy mivady ireto kosa indray, ingahy Eugène sy ramatoa Ramorasoa vadiny, dia ny fitrandrahana volamena tokana no hany sehatr’asa sahaniny. Hoy indrindra izy ireo « Te-hamboly vary na voanjo na mangahazo tokoa izahay, saingy sady tsy manambola no tsy manana fitaovam-pamokarana entina manao izany izahay. Lasa asa fototra ivelomana ny fitrandrahana volamena ho anay. » Matetika dia voatery maka trosa any amin’ireo mpanagom-bokatra izy ireo. Indraindray anefa dia tsy mahasahina ny filàna amin’ny kenokenona andavanandro akory ny vola azo avy amin’ny volamena. « Tsy ny fahalaviran’ny toerana fitrandrahana volamena akory no olana fa indrindra indrindra ny tsy fahampian’ny rano amin’ny fanivanana rehefa main-tany ka mahatonga ny vokatra azo kely ».  

Rakotondrasolo Julien sy ny vadiny, 
eo am-pandanjana ny volamena voaangona
Ingahy Randriambololona sy ramatoa Razanadramavo Berthine vadiny, dia mamboly vary eo amin’ny taniny, na dia natokany hohanin’ ny ankohonany fotsiny ihany aza. Mba hahafahany mahazo charrue sy mamboly ny taniny dia mikarama an-tsaha any amin’ireo fianakaviana manankarena mandritry ny herinandro maromaro Ingahy Randriambololona. Mitrandraka volamena ihany koa izy ireo, sady nitantara taminay hoe «  Ilay asa mitrandraka volamena dia natao asa vonjy maika ihany.  Ho anay manokana dia ny fambolena ihany no mitondra soa bebe kokoa ho an’ny tokatranonay ». 

Ho an’Ingahy Rakotondrasolo Julien, izay sady mpitrandraka volamena no mpanagona ihany koa dia hoy indrindra izy « Rehefa asa dia azo amelomana ny ankohonana rehefa matotra tsara ny fanaovana azy ». Nanokafany tsena kely fivarotana enta-madinika moa ny vadiny. Ireo sehatr’asa ireo no mifameno entiny hanatsarana ny fiainan-tokatranony.  
Ingahy Randriamihaja Ernest Edgar, indray dia manana tanimbary roa toerana mirefy eo amin’ny 75 ara eo ho eo. Manana fitaovam-pamokarana toy ny charrue, sy herse ary omby miasa izy. Indraindray dia ampanofainy any amin’ireo havany akaiky na ireo namany tsy manana fitaovana iasana ireo fitaovana ireo. Tsy mandeha mitrandraka volamena izy raha tsy efa vitany voavoly daholo ny tanimbariny rehetra.  

Amin’ny ankapobeany dia ny fambolem-bary no manome fidiram-bola fototra hoan’ny fianakaviana manana eo amin’ny fiaraha-monina ka amarotany ampahany kely amin’ireo mpitrandraka volamena ny vokatra miakatra. Indraindray ihany koa dia mirotsaka manangona volamena izy ireo. 
Toy ireo faritra maro eto Madagasikara, dia manana olana eo amin’ny fandriam-pahalemana ny faritra. Notantarain’Ingahy Rakotofenolaza Kadimir taminay fa « Tena mandany fotoana betsaka ho anay ny fiambenana ireo lambo no sady lasa vesatra ho an’ny fianakaviana ihany koa. Tokony hisy hetsika ataon’ny fanjakana amahana ny olana mikasika ny fanafihan’ireo dahalo ». Ramatoa Zanatody ohatra, isan’ireo olona efa maro be niharan’ny halatr’omby tamin’ny taona 2002, izay niteraka tsy fahafahana mamboly manontolo intsony ireo taniny.
Ireo loharanom-baovao 
Mazàna tsy mba maharaka vaovao ireo tena sahirana eo amin’ny fiaraha-monina. Arak’izany dia tsy mba manana vata fandrenesam-peo izy ireo na dia mora aza ny ahazoana ny loharanom-baovao (RNM, radio Betsiboka, ary ireo fotoana andehanan’ny sary mihetsika). Afaka mahazo vaovao koa ireo mponina amin’ny alalan’ireo mpitondra fiara vaventy, ireo vahiny mandalo, na ireo mpanao fitsidihana avy amin’ireo tetik’asa isan-karazany ary ireo mpanangona volamena manaram-potoana tonga mipetraka eo an-tanàna mandritra ny fotoana voafetra.  

Ireo zanaky Ramatoa Zanatody 
Izy mivady ireto koa dia Ingahy Eugène sy ramatoa Ramorasoa vadiny dia tsy manana vata fandrenesam-peo. Ny resaka ataony amin’ny mpiara-monina, ny mpitondra fiara vaventy, ary ny tsaho miparitaka eran’ny tanàna no hany fomba hahazoan’izy ireo vaovao. Raha ny filazan’izy ireo dia « Betsaka ireo fomba azo atao mba ahazoana vaovao, ary tsy mbola laharam-pahamehana aloha ny mitady vaovao. Ny mahamaika anay aloha hatreto dia ny mba ahazoana fitaovam-pamokarana toy ny omby, sy ny charrue. Nohon’ny fisian’ireo tany azo volena mbola malalaka dia manantena izahay fa afaka mahazo tany azo volena afaka taona vitsivitsy ». Ingahy Eugène sy Ramatoa Ramorasoa vadiny moa dia mifototra tanteraka amin’ny fitrandraha volamena ny fiainany, na dia mirotsaka amin’ny fikaramana an-tsaha any amin’ireo fianakaviana manana ihany aza indraindray. Ramatoa Ramorasoa moa dia manao asa an-trano.   

Ingahy Rakotondrasolo Julien dia manana vata fandrenesam-peo roa. Hoy indrindra izy « Zava-dehibe ny maharaka vaovao indrindra fa ho anay aty ambany ravinahitra aty. Misy vata fandrenesam-peo iray ao amin’ny tsena kelin’ny vadiko, dia misy iray hafa koa ampiasako  any amin’ny toerana fitrandrahana volamena. Manarak’izany dia, avy any Maevatanàna no azoanay ny vaovao sasany rehefa makany isam-bolana aho mivarotra volamena ». Manan-janaka roa moa izy ary amenoany ny vola miditra avy amin’ny tsena kely ny tombony azony avy amin’ny fanangonana volamena. Indraindray dia mandeha mitrandraka volamena ka ramatoa vadiny amin’izany no mikarakara ny tsena kely no sady mamatsy sakafo sy kojakoja madinika an’ireo mpitrandraka volamena hafa.   

Mbola hita taratra eo anivon’ny fiaraha-monina ny firaisan-kina rehefa misy fisehoan-javatra ka miara-mientana ny fokonolona iray manontolo toy lanonam-pianakaviana ohatra (ny famadihana, ny fora zaza, ny « Tsakafara » na ny fisaorana ny Zanahary sy ny razana tamin’ny fitahiana noraisina) sy ny valin-tanana. Ho an’ity fiaraha-monina iray ity ohatra dia tsy misy mahazo miasa any an-tsaha na mandeha mitrandraka volamena rehefa misy maty ao an-tanàna. Amin’ny ankapobeany dia saika ny fianakaviana mitovy saranga no mifanao valin-tanana ka ny asa tany no anaovany izany. Ny fifanampiana hita eo amin’ny fitrandrahana volamena indray dia ny famatsiana sakafo sy kojakoja madinika ataon’ireo mpanangona volamena. Saingy azo antsoina hoe fifanampiana ve izany, fa toy ny miendrika fakana ampahany mialoha ny karama ifanarahana ilay izy ?   
Fiaraha-monina iray milamina 
Misy fifandaminana vaovao iray vao napetraky ny fokontany ao anivon’ny fiaraha-monina dia ny rafitra « folo tafo » izany. Olona iray izay neken’ny fiaraha-monina no mitondra io fifandaminana vaovao io. Ity rafitra ity moa dia natao indrindra hamparisika ny firaisan-kina sy ny fanaraha-maso ary ifampifehezana eo anivon’ny fiaraha-monina. Raha ny nambaran’Ingahy Bemananjara Félix taminay dia « Tsy eken’ireo Sakalava, izay taranak’ireo mpifindra-monina tonga tety an-toerana voalohany raha olona avy amin’ny foko hafa na avy amin’ny tarika hafa no mitantana ny tanàna. Hatramin’izay dia tia mampiseho foana ry zareo fa voafehiny ny sehatr’asa rehetra eo an-toerana. Saingy nanomboka niha-osa anefa izany hatramin’ny nahatongavan’ireo mpifindra-monina Merina sy Betsileo teo an-toerana ».   
Na dia eo aza izany, dia hoy ingahy Félix nanohy « Nohon’ny tsy fitovian-kevitra misy eo amin’ny mpiray monina, dia mbola sarotsarotra ihany ny hametrahana fikambanana tantsaha eo an-toerana. Kanefa tena ilaina ary zava-dehibe ny fisian’ny tohana ara-teknika eo amin’ny fambolena. Izahay anefa voasakan’ny fanangonana ny vola anjara birikin’ny mpahazo tombotsoa, izay adidy tsy azo ialana napetrak’ireo mpamatsy vola rehefa misy tetik’asa vaovao tiana hapetraka. »  
Misy ve ny fahafahana mety ahazoana famatsiam-bola?  
Fa mifanohitra amin’izany, dia tsy misy fikambanana na ara-panjakana na tsy miankina miasa ao an-toerana. Nasian-teny ary nihadiana hevitra ny ilana sy ampiasana ireny fikambanana mpamatsy vola ireny toy ny CECAM na ny OTIV nandritry ny fivoriana, saingy henjana loatra ireo fepetra tsy maintsy arahina mba hahafahan’ireo tantsaha mitady fanampiana avy any amin’ireo fikambanana voalaza ireo (tsy manao tahiry mandritra ny 3 volana aloha no sady mila antoka vao mahazo mindram-bola). Ho an’ingahy Karabo Claude sy Ingahy Bemananjara Félix anefa dia « Ny fametrahana ireny tetik’asa manohana ireny, indrindra fa ireny fikambanana mpamatsy vola ireny no tena mampandroso haingana ny faritra”. Ho azy ireo dia fanofanana mikasika ny fitantanana ny fidiram-bolan’ny fianakaviana no tena ilain’ny mponina ihany koa.  
Manampy indraindray ara-bola an’reo olona sasany eo anivon’ny firaha-monina koa ireo havany sy fianakaviany tsy mipetraka eo an-toerana. Isan’izany ohatra i ramatoa Sinoa izay mbola narary ka teo am-pakana aina tamin’ny fandalovanay tany. Ireo zanany izay any Mahajanga no mandefa vola ho azy amin’ny fitsaboana sy ny fividianana fanafody. Mitsidika sy mamangy azy koa hono indraindray ny rahavaviny izay any Maevatanana. 
Ireo vokatra nateraky ny fitrandrahana ala  
Mety hitombo ary hahazo vahana ny olana nohon’ny tanimbary tototry ny fasika sy ireo tany manodidina ny ala, vokatry ny fitrandrahana ny ala sy ny fitrandrahana volamena. Raha ny voalazan’ingahy Eugène, izay mpitrandraka volamena taminay dia « Nisy mpitrandraka volamena iray maty niotsahan’ny tany tao noho ny tsy fanajan’ireo mpitrandraka volamena vaovao vao tonga ny fifandaminana efa napetraka sy nohon’ny fitrandrahana tsy manara-penitra ».
Ireo hetaheta, ireo tetik’asa 
[image: image7.png]Nandritry ny fivoriana niarahana tamin’ny mponina dia saika nirona sy nisy fifandraisana betsaka tamin’ ny fampiakarana ny fidiram-bola ny hetahetan’ny mponina, ireto avy izany : ny fahazoana fitaovam-pamokarana sy kojakoja ilaina amin’ny fambolena (charrue sy omby miasa, ny masomboly nohatsaraina), ny fisian’ny fahandriam-pahalemana (indrindra mikasika ny fiompiana omby), fampiakarana ny vidin’ny volamena, fanaraha-maso ny fitaovana fandanjàna ampiasain’ireo mpanangona volamena, ny fifehezana ny rano (indrindra ny fitarihan-drano amin’ny fambolem-bary) ary ny fametrahana tetik’asa manohana ny fambolem-bary sy ny fambolena hafa (tsipihina manokana amin’izany ny voanjo).  
Nohamafisin’ireo olona teo an-tanàna izay niresaka taminay izany rehetra izany. Ka hoy indrindra Ingahy Karabo Claude sy ramatoa Zanatody « Tsy afa-manoatra izahay nohon’ny tsy fananana vola sy fitaovana enti-miasa. Afaka mifandamina izahay rehefa mitarika rano makeny an-tanimbary. Toha-drano vita amin’ny fomba tsotra sy amin’ny zava-misy eto an-toerana dia ampy ho anay ahazoanay rano. »   Ramatoa Vazahasoa Pauline sy Ingahy Karabo Claude dia maniry ny hampitombo ny vokany amin’ny alalan’ny fahazoana fahafahana ara-bola sy fitaovam-pamokarana. Izy mirahalahy ireto indray dia Letody sy Rakotondramanana Jules izany dia maniry ny ho lasa mpamboly vary be miaraka amin’ny velaran-tany midadasika sy ny hanana fitaova-mpambolena ampy mifanaraka amin’izany, ka tsy hisy intsony ny olana amin’ny fifehezana ny rano. Ramatoa  Ravaonasolo Juliette indray dia maniry ny hamafy karazana masomboly (vary) mahavokatra kokoa.  
Ho an’ireo mpitrandraka volamena kosa, arak’izay voalazan’i Rakotondrasolo Julien, « maniry aho ny mba hanana fitaovana fitarihan-drano (moto pompe) rehefa manivana volamena mandritry ny main-tany. Torak’izany ihany koa dia tokony hisy fanaraha-maso ny fitaovana fandanjana ampiasain’ireo mpanangom-bokatra. Tokony ho 40.000 ariary ny grama ividianan’ireo mpanangona volamena eto an-toerana fa tsy ny vidiny izay 30.000 ariary amin’izao fotoana izao ». Ho an-dramatoa  Lahady Emilienne, «  ny iriako voalohany dia ny mba hanitarako ny fiompiana madiniko. Mba te-hanana karazana akoho hafa aho, ohatra ireny akoho mpanatody lava ireny. Tsara koa sady mahaliana ahy raha mba misy ireny toby famatsiana fanafodim-biby sy ireny toby mpanohana ara-teknika ny fiompiana ireny ety manodidina ety.  
Ho an’ireo tompon’andraikitra eo anivon’ny fokontany kosa dia maniry izy ireo ny mba ho lasa kaominina vaovao ny fokontany. Hetahetan’izy ireo ihany koa ny fametrahana tsena eo an-toerana, ny fanavaozana ny biraon’ny fokontany, ny fametrahana tobin’ny zandary iray eo an-tanàna mba iatrehana ny olana eo amin’ny tsy fahandriamam-pahalemana, ny fampidirana rano fisotro madio ary ny fananganana toby fitsaboana iray (CSB). Amin’izao fotoana izao moa dia efa nanao fangatahana tany amin’ny ambaratongam-pahefana isan-tsokajiny ny fokontany mba hanavaozana ny biraon’ny fokontany sy mba hampidirana rano fisotro madio. Efa voarakitra ao anatin’ny drafitra fampandrosoana ny kaominina avokoa moa izany rehetra izany. 
Ho famaranana ary 
Nandritry ny fandalovanay tany dia tsapanay fa manana zavatra betsaka azo trandrahina tokoa ry zareo ao Ambodimanga : velarantany midadasika azo volena mbola tsy voatrandraka (tanimbary, baiboho, tanety), manana fahafahana maro be ihany koa hampitombo ny vokatra, afaka mampiaraka karazam-pambolena maro, manana harena amin’ireo sahan-drano maro be. Manarak’izany, tsy dia lavitra loatra ny tanan-dehibe izay manamora tokoa ny famoahana ny vokatra no misy azy, ary indrindra ny fananan’ny faritra volamena… 
Ankoatr’izany dia manana tombony ny faritra amin’ny fananany hery afaka miasa miaraka amin’ireo tanora be dia be, ny fananany ihany omby ho enti-miasa sy ireo tarik’omby natao hanosy. Ny fisian’ny firaisan-kina eo amin’ny samy iray foko sy eo amin’ireo fianakaviana sasantsany. Ny mponina rahateo efa manana ny fahaizany eo amin’ny fampiasana ireny fitaovam-pamokarana ireny, tsy atoro intsony eo amin’ny fambolena ireo karazana voly légioma sy anana, ny fiompiana kisoa, akoho amam-borona ary ny omby ; toy izany ihany koa ny fitrandrahana volamena. 
Manarak’izany, dia betsaka ireo soso-kevitra naroson’ireo mpikambana sasany eo anivon’ny fiaraha-monina, isan’izany ny fahafahana mahazo ireo tohana avy amin’ireo fikambanana mpamatsy vola (tsy voatery atsangana eo an-tanàna anefa izany), ny fahandriam-pahalemana (ny fametrahana tobin’ny zandary iray), ny fampidirana rano fisotro madio, ny fisian’ny tohana ara-teknika eo amin’ny fambolena mba hampiroboroboana indrindra ny fambolena mampidi-bola sy ny fambolena légioma sy anana, ny fiarovana ireo faritra sasany efa malemy mba hampihenana ireo voka-dratsin’ny fitrandrahana volamena sy ny fanapotehina ny ala. Eo amin’izay lafiny izay indrindra dia mirary soa azy ireo izahay ny mba hahaizany hitantana ara-drariny ireo harena ireo mba afahany mitsinjara sy mitsinjo ny ho aviny.   
Eto dia tianay ny manolotra ny fisaorana ny Ben’ny tanànan’ny Maevatanana II sy ireo mpiara-miasa aminy tamin’ny fotoana natokany niarahana taminay. Fisaorana mitafotafo ihany koa no atolotra ireo mponina tao Ambodimanga, ny filohan’ny fokontany, sy ireo mpiara-miasa aminy, ireo tangalamena sy ray aman-dreny eo an-tanàna, ireo olon-dehibe, ireo tanora sy ny antitra, ireo vehivavy sy ireo lehilahy, tamin’ny fandraisana nahafa-po sy ny fahatokisana nasehony anay ; nahafahanay nampitombo ny fahalalanay ny fiaim-piainan’izy ireo ny zavatra hitanay tany, ireo nofinofin’ny tsirairay mba hanatsarany ny ho aviny. 
TOVANA 1 : NY MOMBA AN’AMBODIMANGA
	Ny toetoetrany amin’ny ankapobeny

 (toerana, mponina)
	Toerana: Fokontany Ambodimaga – Kaominina ambanivohitra Maevatanana II – Distrkan’ny Maevatanana – Faritra Betsiboka

Isan’ny mponina: 615 (267:  lehilahy ary 248: vehivavy)

Ireo mamaritra ny Fokontany :

· Avy ao avaratra ny Fokontanin’ Antsampanana 

· Avy ao atsimo ny reniranon’ny Betsiboka 

· Avy ao andrefana ny Fokontanin’ Ambodirotra 

· Avy ao atsinanana ny kaominina ambanivohitra Marokoro 

Ireo fotodrafitr’asa :

· EF.1 efa tany amin’ny repoblika voalohany no nanorenana azy  Ny lalam-pirenena hafa 4 mampitohy an’ Antananarivo sy Mahajanga  izay mandalo eo amin’ny renivohitry ny distrika 

· Ny biraon’ny Fokontany

· Toha-drano  vita rary vato hai-tao efa tranainy no nanaovana azy 
Hafa: 

· Tsy misy toby fivarotam-panafody 
· Tsy misy toby famatsiana fanafodim-biby sy fanafody ho an’ny fambolena 

· Tsy misy trano kely fivoahana 
· Tsy misy tsena 
· Tsy manana rano fisotro madio (any amin’ny loharano akaiky tanàna na any  an-drenirano no maka rano ny olona) 
· Tsy misy famatsiana herin’aratra 

	Tantara (daty malaza)
	Avy amin’ny lasy naorina teo am-pototry ny manga lehibe iray no nahatonga ny anaran’ny tanàna, nandritry ny fanamboarana tetezana iray tamin’ny andron’ny fanjahanantany ka ny rafitra SMOTIG no nanaovana izany (service de main d’œuvre technique pour l’intérêt général, asa anterivozona 10 ka hatramin’ny 30 andro tsy maintsy noefain’ireo lehilahy matanjaka rehetra) 
Talohan’ny taona 1800 : nahatongavan’ireo 3 mirahalahy taranaka mpanjaka Sakalava iray nonina teo amin’ny faritra voalohany 
Taona 1800 – 1890 : fifindra-monina Merina 

Taona 1890 – 1950 : fifindra-monina Merina, Sakalava, Betsileo, Sihanaka

Taona 1942 : Nahatongavan’ireo mponina voalohany manana fihaviana Betsimisaraka

	Fikambanana sy rafitra misy 


	TSY MISY

	Fety mahazatra
	Famadihana 

Fora zaza 

Tsakafara (Fisaorana ireo razana sy ny Zanahary tamin’ny fitahiana noraisina) 

Tromba

	Asa fanao (mampidi-bola) 
	An-trano: rary, fambolena (vary, vomanga), ny fiompiana madinika, ny fiompiana omby 

Iombonana : tsy misy

Ara-toekarena : 

· Ny fambolena (voanjo, mangahazo, katsaka, akondro) ny jono an-dranomamy sy ny fiompiana trondro, ny fitrandrahana volamena ho an’ny 90%n’ny mponina, ny fanangonana volamena, fanaovana hotely fisakafoanana, ny tsena kely fivarotana enta-madinika 


	Fomba fiainana sy mahazatra
	Ireo andro fady : Talata, Alakamisy, Alahady 

Ireo fady : Mihinana henan-dambo sy hena-kisoa hoan’ny sasany 

Ireo fomban-tany : 

-
vali-tanana ifanaovan’ny fianakaviana rehefa manosy, indraindray hanaovana izany koa ny asa tany 

-
Fitrandrahana volamena : asam-pianankaviana (lehilahy, vehivavy, sy ireo ankizy) 

-
Famatsiana sakafo an’ireo mpitrandraka volamena ataon’ireo mpanangona, ka ny vokatra azo no amerenana izany rehefa hariva ny andro na ny andro manaraka fa tsy mihoatra ny herin’andro ny fanefana izany  

-
Varotra volamena any amin’ireo mpanangona eo an-toerana 

-
Ny fanampian’ireo fianankaviana manankarena rehefa misy fahasahiranana ara-bola 

-
Tsy misy mahazo miasa rehefa misy maty ao an-tanàna 
-
Tsy mety ho tantanan’ny olona hafa foko sy firazanana 

	Fari-pianarana

	-
Fahazoana sy fisian’ny fotodrafitr’asa : EF.1  naorina tamin’ny andron’ny repoblika voalohany, ahitana mpampianatra 3 ka ny iray ihany no karamain’ny fanjakana ary ny 2 kosa iantohan’ny FRAM, saingy tsy misy kilasy CM2 
-
Fari-pahalalan’ireo sokajy : ny ankamaroan’ny olon-dehibe dia saika tsy mahay mamaky teny sy manoratra daholo. Na izany aza anefa dia saika manana fari-pianarana ambonimbony ihany ireo mpifindra monina vaovao taty aoriana (misy nahavita ny ambaratonga voalohany ny sasany, misy tonga hatrany amin’ny ambaratonga faharoa mihitsy aza ny hafa) 
-
Mahasarika be loatra ny fitrandrahana volamena : mihena ny taha-pidirana an-tsekoly

Ireo loharanom-baovao sy ny fahafahana mahalala vaovao : 
-
Radio RNM sy ny Feon’i Betsiboka

-
Ireo mpamily fiara vaventy, indraindray ireo mpitondra fiara mpitatitra olona no mitondra ny fampahalalam-baovao 

	Ny harena voajanahary 


	Ireo harena efa misy : 

· Harena an-kibon’ny tany : volamena 

· Fananana tany malalaka azo volena eny amin’ny tanety sy tanimbary saingy mbola tsy voatrandrak’ireo tantsaha aloha hatramin’izao. 

· Fisian’ireo sahan-drano azo anaovana fitarihan-drano tsara 

· fahafahana mampitombo ny voka-bary

· Fahafahana mampiaraka karazam-boly mampidi-bola 

· Fisian’ny omby betsaka 

Ireo fototr’olana : 

· Fahasarotana ny fitrandrahana volamena rehefa main-tany (tsy fahampian’ny rano ilaina amin’ny fanivanana) 

· Tsy fahampian’ny fitaovam-pamokarana 

· Tsy fifehezana ny rano eny an-tanimbary 

· Tsy fitovian’ny fomba fijerin’ny mpiara- monina 

· Mbola manjaka ny halatr’omby ataon’ireo dahalo 

· Tsy fisian’ny tohana sy ny toro-hevitra ara-teknika hoan’ny fambolena 
· Fahasarotana eo amin’ny fananagonana ny anjara birikin’ny mpahazo tombotsoa (samihafa ny fomba fijery) 

· Tondra-boly

· Fanimbana voly ataon’ireo lambo

· Fanerena hananana karatra maha-mpitandraka volamena sy maha-mpanangona volamena 

	Sehatra tsy miankina
	TSY MISY


	Hetaheta sy tetikasa
	Ireo Hetahetany :

· Hanana fitaovam-pamokarana (charrue, herse, omby miasa, masomboly nohatsaraina)

· Harovana ny fiompiana omby 

· Ampitomboina ny tombony azo amin’ny fitrandrahana volamena

· Haraha-maso ireo fitaovana ampiasan’ireo mpanangona volamena (mizàna sy ny vato fandanjana) 
· Ho lasa kaominina vaovao

· Hanana tsena eo an-toerana

· Havaozina ny biraon’ny fokontany

· Fehezina ny fitarihan-drano eny an-tanimbary 
Ireo tetik’asa :

· Fametrahana tetik’asa manohana ny fanatsarana ny tombony azo amin’ny fambolena 

· Fidiran’ireo fikambanana mpamatsy vola mba afahana mindram-bola hoan’ny fambolena 
· Fisian’ny toby famatsiana fanafody hoan’ny fiompiana sy fambolena eo an-toerana 
· Fampidirana rano fisotro madio 

	Fifindra-monina
	Maharitra : fifindra-monin’ireo mpitrandraka volamena avy amin’ny faritra hafa  
Manara-potoana : fifindran-toerana ataon’ny tantsaha sasany lasa any amin’ny faritra hafa ivelan’ny tanàna mitady tany azo ambolena toy ny baiboho  
Mandalo : fiambenana ny tanimboly amin’ny afitsoky ny lambo amin’ny alina 

	Fahasahiranana
	Voina : 

· Fitrosan’ireo mpitrandraka volamena 
· Kely ny velaran-tany voavoly 
· Fahamaizan’ny tanàna tamin’ny taona 2000

· Fanimbana ny voly ataon’ireo lambo 

· Fanafihana andiam-balala 
Manara-potoana : 

· Faharetan’ny maitso ahitra 6 ka hatramin’ny 10 volana
· Tondra-boly ataon’ny omby 
· Toetr’andro : be orana, todra-drano ary ny hai-tany 
Fironany : 

· Mampihena ny fatra-tsakafo hohanina isan’andro mandritra ny maitso ahitra 
· Tsy faharisihan’ny mpamboly hanitatra ny fambolena noho ny afitsoky ny lambo sy ny dahalo 

· Mihakely ny tany voavoly noho ny fihenan’ny fahafahana miasa (omby, vola, fitaovana)  
· Mikorontana ny fiaraha-monina noho ny tondra-boly ataon’ny ombin’ny sasany 

· Miparitaka ny valan’aretina noho ny tsy fisian’ny lava-piringa 
· Mirona any amin’ny fitrandrahana volamena ny mponina noho ny tsy fifehezana ny rano sy noho ny tsy fahandriam-pahalemana 
· Mihena ny farim-piainan’ny mponina 

	Harena azo trandrahina
	· Fisian’ireo tany azo volena mbola tsy voatrandraka 

· Fahafahana mampitombo ny vokatra (fampiasana zezika sy ireo karaza-masomboly vaovao)  
· Fahafahana mampiaraka karazam-boly mampidi-bola (voly an-tanety, voly anana sy légioma, voly mampidi-bola)  
· Tsy misy ahiana ny olana amin’ny fananan-tany 

· Harena an-kibon’ny tany: volamena 
· Fifangaroan’ny mponina, izay mitondra fanaovazana ny hai-tao sy fifanakalozana traik’efa  
· Fametrahana rafim-pandaminana vaovao ny fiaraha-monina : ny rafitra « folo tafo » 
· Fahakaikiazan’ny renivohitry ny distrika sy ny lalam-pirenena faha-efatra 

	Tetik’ady
	· Fanaraha-maso sy fanaraham-penitra ireo fitaovana ampiasan’ireo mpanangona volamena 

· Fametrahana tetik’asa manohana ny fambolem-bary sy fambolena mampidi-bola (voanjo, paraky) 
· Fanampiana ara-teknika sy ara-pitaovam-pamokarana 

· Fametraha toby zandary hoan’ny fahandriam-pahalemana 
· Fampidirana rano fisotro madio (vovon-drano) 
· Fanorenana tsena sy tobim-pahasalamana eo an-toerana 

	Fifandraisana
	Ara-pianakaviana : 

· Vali-tanana ifanaovan’ny fianakaviana mandritry ny fanosena, indraindray hatramin’ny vadi-bainga 

· Fitrandrahana volamena : asam-pianakaviana (lehilahy, vehivavy, ankizy)

Ara-piaraha-monina : 

· Fifanampiana rehefa misy maty (tsy azo atao ny miasa an-tsaha mandritra ny fotoana an-tanàna ny razana, samy mitondra vary fotsy ny tsirairay) 

· Fanarahan-dia ireo omby very 
Ivelan’ny fiaraha-monina : Famatsiana sakafo an’ireo mpitrandraka volamena 
Aram-panjakana : 

· Fisian’ny rafitra fandaminana vaovao isam-paritra lasa  « folo tafo »

· Fisian’ny karatra maha-mpitrandraka sy manangona volamena 

	Ireo olona nihaonana
	Isan’ny toka-trano notsidihana : 16

Isan’ny manam-pefana nihaonana : 06


TOVANA 2 : LISITRY NY OLONA NIHAONANA
	N°
	Anarana sy Fanampiny
	Isan’ny olona ao an-trano 
	Fanamarihana

	01
	Randriambololona sy Razanadramavo Berthine
	02
	Mpivady : Mpamboly vary-tsy tompon’ny tany voleny – mikarama an-tsaha – Mpitrandraka volamena

	02
	Rakotondramanana Jules sy Ravaonasolo Juliette
	02
	Mpivady : Mpamboly vary-tsy tompon’ny tany voleny – Mpitrandraka volamena 

	03
	Randriamihaja Ernest Edgar
	03
	Manambady : Mpamboly vary sady tompon’ny tany voleny- Mpitrandraka volamena

	04
	Félix Bemananjara
	02
	Manambady : Mpamboly vary – miaramila efa misotro ronono – mpanangona vatosoa  

	05
	Letody
	07
	Manambady : Mpamboly vary sady Mpitrandraka volamena 

	06
	Razafiarisoa Justine
	06
	Efa nisara-bady, mamelona ny zanany vavy 

	07
	Landy
	02
	Toka-tena - Mpitrandraka volamena 

	08
	Rakotofenolaza Kadimir sy Lahady Emilienne
	10
	Mpivady : Mpamboly vary , mangahazo, katsaka, voanjo, manao fiompiana madinika 

	09
	M’changama
	09
	Manambady: Mpamboly vary tompon’ny tany voleny– Manana hotely fisakafoanana 

	10
	Rokotondrasolo Julien
	04
	Manambady: Sady manangona no mitrandraka volamena  – Manana tsena kely fivarotana enta-madinika

	11
	Karabo Claude
	03
	Manambady : Mpamboly vary – Mpamboly voanjo sy katsaka- Mikarama an-tsaha 

	12
	Zanatody
	04
	Efa maty vady : Mpamboly vary – Mpamboly voanjo sy katsaka – - Mpitrandraka vola 

	13
	Sinoa
	10
	Manambady : Mpamboly vary – Mpamboly akondro, fary, mangahazo 

	14
	Eugène et Ramorasoa
	03
	Mpivady : Mpitrandraka volamena 

	15
	Vazahasoa Pauline
	06
	Misara-bady : Mpamboly vary – Mpamboly mananasy, « palmier », mangahazo 

	16
	Voahangy Elisa
	01
	Toka-tena : Mpamboly vary –mpitan-tsoratry ny fokontany– Filohan’ny folo tafo iray

	IREO MANAM-PAHEFANA

	17
	Radonamalanto Richard
	Ben’ny tanàna Maevatanana II

	18
	Randrianatrety
	Filohan’ny Fokontany Ambodimanga Betsiboka

	19
	Andriamihaja Ernest
	Filoha lefitry fokontany

	20
	Robisaina
	Ray aman-dreny 

	21
	Mandinika Paul
	Ray aman-dreny 

	22
	Kanaka
	Ray aman-dreny


TOVANA 3 : NY MAHANTRA, NY MANAN-KARENA, NY FISOKAJIANA NY MAHANTRA ARY NY TETIKADY HIADIANA AMIN’NY FIAINANA
Ireo mahantra 
· Tsy manana tany azo volena (indrindra fa eny an-tanimbary sy eny amin’ny baiboho) 
· Tsy ampy fitaovam-pambolena ao anatin’izany ny omby (miasa sy manosy) 

· Voatery mandeha mitrandraka volamena 
· Mitrosa any amin’ireo mpanangona volamena 

· Fahasarotana eo amin’ny fahazoana mampianatra ny ankizy nohon’ny adidy tsy maintsy aloha amin’ny fandraisan-tananan’ireo ray aman-drenin’ny mpianatra ireo mpampianatra FRAM  
· Ela ny faharetan’ny maitso ahitra (tsy ampy ho hanina ny vokatra miakatra ka voatery mividy vary) 

· Fahasarotana amin’ny fandraisana anjara amin’ny fanapahan-kevitra tokony ho raisina rehefa misy fivoriana eo anivion’ny fiaraha-monina 
· Fahasarotana amin’ny fahazoana fitsaboana 
Ireo manankarena 
· Manana fahafahana mamatsy sakafo ireo olona ivelan’ny ankohonana (ohatra ny mpitrandraka volamena)  

· Manao sehatr’asa hafa mampidi-bola (varotra, fanangonana vatosoa, fanangonana volamena) 
· Manam-bola 
· Manana fitaovam-pamokarana 

· Manana velaran-tany azo volena betsaka, indrindra ny tanimbary 
· Manana zavatra hafa (groupe électrogène, radio, Télé miaraka amin’ny lecteur VCD…)

· Manana fahafahana mampianatra ny zanany (any Maevatanana no manohy ny ambaratonga faharoa (CEG, LYCEE, ary any  Antananarivo no manohy ny fianarana ambaratonga ambony)

· Manana  fahafahana mitsabo rehefa marary 
Ireo fisokajiana 
· Ireo tena mahantra : Ireo izay tsy manao afa-tsy ny fitrandrahana volamena (ireo mpifindra-monina vao tonga). Io sokajy io dia mahakasika ihany koa ireo izay sady tsy manana tany volena (na manofa na tompony) no tsy manana fitaovam-pamokarana ihany koa mba hanaovana sehatr’asa mampidi-bola. Hatreo amin’ny ambaratonga voalohany ihany no afaka mba mampiana-janaka ny olona tafiditra ao anatin’io sokajy io (misy io toe-javatra io na dia tsy betsaka aza). Trano kely zara raha vita sady mitafo bozaka no itoeran’izy ireo. Mahatratra hatrany amin’ny valo volana no mihoatra ny azy ny maitso ahitra. 
· Ireo izay tsy tena mahantra : ireo izay manana tanimbary, manana fitaovam-pamokarana vitsivitsy (charrue, herse), manana fitaovam-pitanterana (sarety sy omby roa). Ny olona tafiditra ao anatin’ity sokajy ity dia manao fambolena maro karazana amin’ny ankapobeany (vary, voanjo, mangahazo, katsaka, vomanga, tsaramaso). Tsy mihoatry ny roa volana ny azy ny maitso ahitra. Ity sokajy ity dia mahakasika ireo olona mitrandraka volamena kanefa tsy voatery maka vatsy any amin’ireo mpitrandraka volamena, ny fitrandrahana volamena rahateo ny azy ataony famenon’ny fidiram-bola fotsiny. Mandeha ho azy fampianaran-janaka hoan’ny olona tafiditra ao anatin’ity sokajy ity (faraharatsiny mahavita ny ambaratonga voalohany, misy ihany ireo mandefa ny zanany hatrany Maevatana manohy ny ambaratonga faharoa)  
Paik’ady entina miatrika ny fiainana 
· Mampihena ny fatram-bary hohanina isan’andro 
· Misakafo in-telo isan’andro ihany fa indray mandeha ihany kosa no mihinam-bary 
· Mitrandraka volamena 
· Mangataka ampaha-karama mialoha izay sakafo na kojakoja ilaina amin’ny andavanandro any amin’ireo mpanangona volamena hoan’ireo mpitrandraka volamena

· Varotra akoho amam-borona sy ny vokatry ny tany (voanjo, mangahazo)  
· Ho an’ireo lehilahy : fikaramana an-tsaha isan’andro (asa tany, fanetsana, didy vary, vely vary)  
· Ho an’ireo vehivavy : fikaramana an-tsaha isan’andro (fanetsana)

· Ho an’ireo tanora : fikaramana an-tsaha isan’andro, ny jono 

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

Via del Serafico, 107 – 00142 Rome, Italie

Tel : +39-0654591 – Fax : +39 0650 43 463 – Email : ifad@ifad.org
www.ifad.org
http://www.ruralpovertyportal.org/french/regions/africa/mdg/index.htm
1

[image: image9.jpg]


